
AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

1.  Chief Minister Pu Lalduhoma'n Mizoramah khualzin pung zel chu an dawl zo 

lo lam a ni a,  Mizorama investment tihna tur zau takin a inhawng a ti. 

 

 

2.  Tourism Minister Pu Lalnghinglova Hmar chuan Mizo hnamzia, nunphung, 

boruak leh tui thianghlimte chu humhalh zel loh chuan kum 10 hnuah 

khualzin ten Mizoram rawn tlawh chhan tur an nei dawn lo a ti. 

 

 

3.  Prime Minister Narendra Modia chuan ram nunphungin 

hmasawnnah kum za tam kalta atanga hnam ziarang leh hriatna 

inthlengtawnna chu a chhan paiwmawh tak anih thu a sawi 

 

 

4.    India leh Canada chuan an thawhdunna Strategic Partnership chu 

hmalam a pam zel a ti.  

<><><> 

 

CHIEF MINISTER 

 

Chief Minister Pu Lalduhoma'n Mizoramah khualzin an pung zel a, khualzin 

thlenna tur ten an dawl zo lo lam a ni a,  Tourism lama Mizorama investment neih 

chu investor-te tan hmalakna tha tak a ni a ti. 

 

Mizoram Tourism Conclave 2026,  Assembly Annexe Conference Hall-a a 

hmanpuinaah Chief Minister chuan Mizoram chu kum tam tak chhung hmun 

tlawhpawh harsa anga ngaih thin nimahse, nikum September thlaa Sairanga rel a luh 

hnuah Mizoram chu ram chhung hmun dangte tan tlawhpawh a awlsam tawh a, 

khualzin tam takin Mizoram an rawn tlawh zui ta tih sawiin, kumin September thla 

thleng khan khualzin nuai 6 vel an lo lut tawh a, an pung zel tura ngaih a ni a, 

khualzin thlenna tur ten an dawl zo lo lam a ni a ti. 

 

Chief Minister chuan  Mizoramin khualzin tam zawk a neih zel theih nan 

sorkar laipui nena tangdunin tunah hian hmun hrang hrangah cheng vbc 681.16 man 

hmasawnna hnathawh mek a ni a ti a, Mizoram sorkar flagship scheme Banakaih 

atangin cheng vbc 11.10 man tur an duang mek thu a sawi bawk. Tourism lama 

hmasawn zel an tum avangin thingtlang lamah pawh hma an la tih sawiin, mipuite 

nena tangruala kal an uar a, tunhnaiah pawh Banakaih, CSR leh PM JUGA atanga 

thawh tur homestay thar 199 siamna tur an hawng tih a sawi a ni. 

 

Chief Minister chuan Mizoramah khualzin an lo luh tam zel theih nana 

hmanraw tangkai leh pawimawh zual pathum te chu- Zo nun ze mawi, khawtlang 



ralmuang leh faina leh thianghlimnate a ni tih sawiin, Mizoram hring mawi tak, 

tlang leh ruam hmuhnawm tak tak, lui, Wildlife Sanctuary te chu khualzin hip 

khawm thei Mizoram rohlu an ni a ti a, hei bakah hian Adventure lam thil 

Paragliding competition te, Half Marathon leh Cycling te chuan khualzin a ko 

khawm tih sawiin, heng thilte behchhana investment kalpui turin kalkhawmte a 

sawm a ni.  

 

Byte: CM 

 

 Mizoram Tourism Conclave 2026  thupui hi "Investing in Mizoram CAN 

(Culture, Adventure and Nature for Sustainable Development) tih a ni a, he hun hi  

Commissioner & Secretary Dr. Lalrozama chuan a kaihruai a, Mizorama tourism 

behchhana eizawnna kalpuitute hnen atangin an tawnhriat ngaihthlak a ni bawk a. 

Chawhnu lamah Aijal Club-ah state hrang hrang atanga kalten Business to Business 

session an nei chhunzawm a ni. 

 

<><><> 

EDN MINISTER 

 

School Education Minister Dr Vanlalthlana'n Supreme Court thupek angin, 

pawl 6 atanga pawl 12 awmna private leh sorkar school zawng zawng ten hmeichhe 

naupangte an thlatin thi neih laia him leh lungmuang taka an insawngbawl theihna 

tur remchanna an siam tur a ni a ti. 

 

Vawiin khan School Education Minister Dr Vanlalthlana hovin School 

Education Complex Conference Hall Aizawll-ah School Education Department 

Officer ten Quarterly Review Meeting vawi 9-na an nei a, he hunah hian School 

zawng zawngah private School-te pawh huam vekin Supreme court thupek chu 

zawm tur a ni a ti a,  court order ang chuan mipa leh hmeichhe naupang tan a 

hrangin inthiarna neih ngei tur a nih thu te, kut silna leh midang hmuh loha him taka 

an inthlakna tur room neih te, lak lawh thila hman tur sanitary napkin kawl reng tur a 

nih thu te, hmeichhe naupang an chetsual palh pawha inthlakna tur spare innerwear 

leh spare uniform kawl tur a nih thu te, hemi tihhlawhtlin dan hi endik fo a nih tur 

thu a sawi a ni. 

 

School Education Minister chuan Mizorama PM SHRI school te chu Prime 

Minister-in a ngaihpawimawh avang leh sum pawh School-in an dawn țhat avanga 

țan lak a ngaih thu a sawi a. Samagra Shiksha hnuaia Higher Secondary School 

Science stream-a lecturer tur hmuh lohna school-ten harsatna an neih loh nan hma 

lak nghal a țul thu leh zirlaiten an tuar loh nan lecturer hmuh hma chu tutor rawih 

mai a țul thu a sawi bawk. Hei bakah hian School țhenkhat Building chhe tawh sak 

țhat ngai te, repair ngai te leh leimin avanga school hmun hma him lo te sawiho a ni 

a. Heng school te hi a chhiat dan indawt leh mamawh dan mila list siam ni se, 

SASCI  emaw fund dang hmanga sak țhat theih dan tur kawng zawn nise tih te an rel 

a ni.  

 

<><><> 

TOURISM MINISTER 

 

Tourism Minister Pu Lalnghinglova Hmar chuan Mizo hnamzia, nunphung, 

boruak leh tui thianghlimte chu humhalh zel loh chuan tun atanga kum 10 hnuah 

chuan khualzin ten Mizoram rawn tlawh chhan tur an nei dawn lo a ti. 

 



Vawiina Mizoram Travel Fest ni 2-na Assembly Annexe, Aizawl a 

hmanpuinaah he thu hi sawiin, Tourism Minister chuan Mizoram khualzin hipna ti 

hmasawn zel turin sorkar chuan hmasawnna ruhrel leh sum peipunna lam tih 

hmasawn kawngah te leh khualzin hipna in a chhawr tangkai theih tura boruak siam 

te a nih thu a sawi a. Private sector abikin khualzin hipna lama an thawhpui industry 

te chu tualchhung mite nen thuk zawka thawk hova, Mizoramin khualzin hipna lama 

theihna a neih te chu a taka chan tir turin a sawm a, mipuite'n an hlawkpui theih ngei 

turin sawrkar chuan Responsible tourism, Community Tourism leh Green Tourism 

chu a ngaih pawimawh thu sawiin, plastic kaihhnawih hmang lo turin hma an la mek 

a ti a, Mizo hnamzia, nunphung, boruak leh tui thianghlimte chu kan humhalh zel 

loh chuan tun atanga kum 10 hnuah chuan khualzin ten Mizoram rawn tlawh chhan 

tur an nei dawn lo niin a sawi bawk. 

 

Tourism Minister chuan khawvel hmun dangah Mizoram anga Krismas 

hmang ve thin an awm a rin loh thu sawiin, Krismas hunlaia Mizoram thingtlang 

lama zin tura sawmin, heng hmun te hi Mizo chaw leh khawsakphung dik tak la 

hmuh theihna hmun a ni a ti a, ram thenawm Myanmar tualchhung buaina a ziaawm 

hunah ramri pelin, Mizote tana hmun pawimawh tak Rihdil a tlawh theih dawn tih a 

sawi bawk a ni. 

 

Byte: Tourism Minister  

 

Ni 3 awh tur, Tourism Department buatsaih Mizoram Travel Fest hi nimin 

khan tan a ni. 

 

<><><> 

MUSUEM EXHIBITION 

Kolasib-ah Art & Culture Department hnuaia wing hrang hrang tangkawp—

Tribal Research Institute, Mizoram State Archives, Mizoram State Museum leh 

Mizoram Publication Board te buatsaih 'Museum, Record Exhibition cum Booksale' 

chu vawiin khan Kolasib Bawrhsap Pu H. Dolianbuaian a hawng. 

 

Pu H. Dolianbuaia chuan Art & Culture Department-in exhibition an rawn 

buatsaih chu, zirlaiten lehkhabu atanga an zir thin, a taka an hmuh theihna tur a nih 

avangin Mizo thil hlui hriat nan a pawimawh hle a ni, a ti a. Hmanlai Mizo incheina 

te leh an ina awm thin bungruate chu a tak ngeia an hmuh avangin an ngaihtuah 

thiam tawh dawn a ni, a ti. Zirlaite chu tum mumal tak nei tur leh, kuhva, meizial leh 

ruihtheihthil dangte laka fihlim turin a chah a. Hlawhtling ngei tura tumruhna nei 

turin a fuih bawk. 

 

He hunah hian Mizoram State Museum chuan Mizo ziarang tarlangtu Museum 

object chi hrang hrang 135 pho chhuah a ni a, foreign currency leh lunghlu mawi tak 

takte pho chhuah tel a ni bawk. 

 

Tribal Research Institute chuan Mizo culture zirchianna bu leh lehkhabu hlui, 

hlu tak tak an chhut nawnte chu hlawkna um lovin mipuite lei theihin copy 49 vel an 

chhawpchhuak a. 

 

Mizoram State Archive chuan lehkhabu vang bu 45 leh document pawimawh 

tihlen 30 an tar chhuak a. Heng bakah hian Pu Buanga Log Book te, Mizo 

chanchinbu 'Laisuih' te leh chanchinbu chhuak hmasa thenkhatte mipui chhiar leh en 

theihin pho chhuah a ni bawk a. 

 



Mizoram Publication Board chuan Lehkhabu tha tak tak chi 70 chu a man zat 

zaa 20-a tihhniam a ni. 

 

He Museum, Archive & records, exhibition & book sale hi naktuk thleng 

chhunzawm a ni ang. 

 

<><><> 

JAN SEVA SE DESH SEVA : MERAYUVA BHARAT  

 

Sorkar laipuiin thalaite thuam chakna tura a siam,  MeraYuva Bharat - My 

Bharat-ah Mizoram atangin thalai 40,000 vel an inziaklut tawh. 

 

Mera Yuva Bharat (My Bharat) hi Prime Minister Pu Narendra Modi-a'n kum 

2023 October ni 3-a a tlangzarh niin, Ministry of Youth Affairs and Sports in ram 

pum huapa a din a ni a. Mizoram-ah pawh MyBharat portal registration drive chu 

kumhnih vel kalpui tawh niin, khaw hrang hrangah YMA leh YLA te nen thawkhoa 

thalai kokhawmin a hmuna registrationkalpui thin a ni a. Zirna in, a bikin NSS unit 

awmna college leh school ah te mass registration drive kalpui mek a ni bawk. 

Registration beihpui hi October ni 15 thleng tur niin, tun dinhmunah Mizoram 

atangin mi 40,000 vel an in register tawh a ni. 

 

MY Bharat Portal-ah hian thalai kum 15 - 29 a in register theih a. 

College/university, NGO, youth club, MSME leh business dangte pawh ‘Partner’ 

anga in register theih a ni. Portal kaltlang hian sawrkar scheme leh programme hrang 

hrang, internship leh fellowship tih theihna te puanzar thin niin, portal kaltlang vek 

hian dilna pawh thehluh thin a ni. Training leh certificate course hrang hrang, career 

guidance thlengin portal-ah hian a awm a, hei hian zirna leh hna zawnnaah thalaite 

nasa takin a pui thei a ni. Portal a inziaklut ve thalai dangte bakah pawl leh sawrkar 

agency te nen inpawhtawnna leh thawhhona a siam theih a, thalai kaihhnawih event 

hrang hrang - festival, adventure camp, awareness campaign etc. te phochhuah thin a 

ni bawk. Sawrkar hmalakna thenkhat - entirnan, entrepreneurship scheme leh 

leadership programme - ah te portal-a in register te duhsak theihna a awm bawk a ni.  

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

PM  MODI  

 

 Prime Minister Narendra Modia chuan ram nunphungin 

hmasawnna kawng a zawhnaah kum za tam kalta atanga hnam ziarang 

leh hriatna inthlengtawnna chu a chhan paiwmawh tak anih thu a sawi.  

Vawiina International Confertence on Bharat Cultural Connection a a 

thuchahah he thu hi sawiin Pu Modia chuan ramchhunga zirna hmasa 

Nalanda te chuan India leh Asia hmun dangahte hriatna inthleng tawn 

kawngah a pawimawh hle a ti a. Sakhaw puithiamte, mithiamte,  



sudmawng leh zinmite chuan khawvel hmun hrang hrangah India 

ngaihtuahnate an puang darh mek a ti bawk. 

 

<><><> 

INDIA CANADA  

  

India leh Canada thawhdunna Strategic Partnership chuan hmalam 

panin hun rei tak daih thawhdunna rilru nen sawrkar leh industry lama 

hmalak an tum. Vawiin khan New Delhi-ah External Affairs Minister 

Dr.S.Jaishankar leh Canada Foreign Minister Anita Anand te chu 

inkawmin ram pahnih inkar thil pawimawh tak tak an sawidun a. India 

leh Canada ten sumdawnna leh sum peipunn, zirna, energy, ram 

venhimna leh mipuite inpawhtawnna tura an thawhdunna hrang hrangte 

an sawidun a ni.  

 

<><><> 

 


